
Hvað er í kirkjunni?
1. tími



Tilgangur:
Að læra um hið heilaga í kirkjunni. Hvernig börn eiga að haga sér í
kirkju: Kyrrð og þögn skal ríka í kirkjunni. Það auðveldar okkur að
helíða á rögg Guðs.

Námsgögn:
Heimsókn í kirkjunna
Blað um kirkjunna, Guðs hús.
Kirkja, Guðshús.pdf
Tíst með Guði 3.20-3.23

Hugmynd af kennslustund:
Förum í kirkju eða kapellu, æfum okkur í að koma inn, signa okkur
með vígðu vatni og útskýra hvers vegna við gerum það. Æfum okkur í
að beyja hægra hné í jörðu og fræðumst um hvers vegna við gerum
það.
Skoðum altari, lespúlt, elífðarljósið, skírnarfont, krossferilsbænir,
styttur af dýrlingum.
Skoðum Guðslíkamahús, (tabernakel)
Skoðum sæti fyrir messuþjóna, (sedilia), borð fyrir gjafirnar (credens)
Skoðum skrúðhús.
Skoðum áhöld til messuhalds og tilbeiðslu. (ciborium, custodia,
lunula, monstrans).

Innan veggja kirkjunnar
Hvers vegna er kirkjan hús Guðs?

https://drive.google.com/file/d/1PeA5NmOxR0c6042R-rPqOO63PtcrLhPb/view?usp=sharing


Jesús fór oft í musterið í Jerúsalem. Strax þegar hann var tólf ára
gamall taldi hann að það væri hús Guðs Föður síns (LÚK 2:49). Mörgum
árum seinna, þegar hann sá fólk að versla í musterinu, reiddist hann
mjög og rak burt kaupmennina. Hann sagði að Guðs hús ætti að vera
„bænahús“ en ekki „ræningjabæli“ (MRK 11:17), né heldur veraldlegur
staður.

Engin þörf á kirkjum?
Við sem erum kristinnar trúar þurfum ekki á musterinu í Jerúsalem að
halda. Með Jesú er ekki lengur aðeins um eitt hús að ræða á jörðinni
(þ.e. musterið) þar sem við getum mætt Guði. Jesús sjálfur er musteri
okkar alls staðar (JÓH 2.21), og við erum sjálf musteri Heilags Anda
(1KOR 6:19). Allir þeir sem vilja fylgja Jesú og hafa verið skírðir mynda
kirkjuna (SJÁ TÍST 2.1). Þess vegna sagði Pétur postuli: „Sem lifandi
steinar í andlegt hús“ (1PÉT 2:5). Hvar sem við erum, heima, í bílnum,
uppi á fjalli – þar er Guð nálægur (SLM 139:8–10). Við þurfum ekki kirkju til
að biðja; en það er vegna bæna safnaðarins og einkum vegna
nærveru Jesú í altarissakramentinu, að sérhver kirkja er Guðs hús og
þess vegna einstakur bænastaður: Hér bíður Guð okkar. Á sama hátt
er hægt að messa hvar sem brauð, vín og prest er að finna. Samt
hefur kirkjan verið tekin frá sem sérstakur staður fyrir opinberar
samkomur og bænir safnaðarins. Af þessum ástæðum er
kirkjubyggingin mikilvæg fyrir samband okkar við Guð.

Frátekið
Fyrstu kristnu mennirnir komu oft saman til að biðja. Þegar einhver
postulanna kom í heimsókn gátu þeir líka meðtekið
altarissakramentið. Þetta gerðist í herbergi heima hjá fólki vegna þess
að enn voru ekki til neinar kirkjur (POST 2:46). Brátt skapaðist sú venja
að taka þetta herbergi frá til bæna og hætta að nota það til annarra
hluta. Það sem þar var haldið hátíðlegt, var svo heilagt, að það
helgaði líka herbergið sjálft. Þannig voru fyrstu kirkjurnar herbergi og



hlutar húsanna sem höfðu verið tekin frá undir bænir til Guðs og
móttöku sakramentanna.

Í daglegu lífi tökum við oft frá hluti til sérstakra nota: Við veljum
fallegustu fötin við hátíðleg tilefni og bestu hnífapörin fyrir veisluna. Á
sama hátt tökum við líka hluti frá til trúarlegra nota. Rósakransinn er
blessaður svo að hann er ekki lengur bara röð af perlum heldur
eitthvað heilagt, eitthvað sem er tileinkað tilbeiðslunni til Guðs. Á
sama hátt er kirkjan helguð áður en hún er tekin í notkun. Hús sem
byggt úr steini, stáli og gleri, er eins og hvert annað hús tekið frá til að
verða samkomustaður Guðs og lýðs hans.

Best og fegurst

Kirkjan er hús Guðs þar sem við getum mætt honum. Þess vegna er
ekki að undra að menn hafa hugsað mikið um það í aldanna rás
hvernig best væri að hanna kirkjubyggingar. Hvað hlutverk kirkjunnar
snertir er ekki margt sem taka þarf tillit til, hún verður þó að vera nógu
stór til að hýsa allan söfnuðinn við bænahaldið. Því er hægt að veita
fegurð byggingarinnar mun meiri athygli. Þegar spítali er byggður er
aftur á móti margt hagnýtt sem þarf að taka tillit til, og þá er útlitið
minna virði. Hagnýtt gildi og form er því skylt. Þar sem hlutverk
kirkjunnar er að lofa Guð liggur beint við að byggingin verði eins
fögur og kostur er. Hönnun og skreyting kirkna hefur breyst mikið í
tímans rás. Mismunandi tímar kölluðu á mismunandi byggingarstíl og
listræna útfærslu. En á hverjum tíma reyndi fólk að gera kirkjurnar
sem fallegastar og að fegursta dæmi um byggingarstíl hvers
tímaskeiðs. Aðeins bestu og fallegustu byggingarnar eru þess verðar
að taka frá til tilbeiðslunnar á Guði.



Kaffi?
Í gegnum aldirnar hefur fólk heiðrað Guð með því að hafa kirkjurnar
sem bestar og fallegastar. Því er rétt að sýna þeim virðingu. Þegar við
göngum inn í kaþólska kirkju beygjum við kné í átt til
Guðslíkamahússins þar sem Jesús er líkamlega viðstaddur. Ef
Guðslíkamahúsið er ekki miðsvæðis og ekki sýnilegt þegar við
komum inn í kirkjuna, lútum við höfði í átt til altarisins í staðinn. Ef við
þurfum að tala í kirkjunni hvíslum við til þess að trufla ekki kyrrðina
sem nauðsynleg er til bænahaldsins. Við skipuleggjum samkomur,
svo sem kaffitíma, súpueldhús eða safnaðarhátíðir, utan hins helga
svæðis. Kaþólskt fólk sem býr á ákveðnu landsvæði, sóknin, tilbiður
saman í nálægri kirkju. Því færir kirkjubyggingin okkur ekki aðeins
nær Guði heldur líka hvert öðru.

Við getum beðið til Guðs hvar sem er. Hann er viðstaddur á þeim
stöðum sem eru fráteknir til bænagerðar: Í kirkjum og kapellum.

Hverjir eru mikilvægustu staðirnir í kirkjunni?

Þegar við göngum inn í dimma, kaþólska kirkju, beinist athyglin strax
að sakramentisluktinni (yfirleitt rauð), sem brennur dag og nótt. Þetta
er Jesú til heiðurs, sem er líkamlega nærverandi í hinu alhelga
altarissakramenti. Eftir útdeilinguna eru afgangshostíurnar varðveittar
í fögrum kassa, Guðslíkamahúsinu. Í tómri kirkjunni er þetta
mikilvægasti staðurinn. Það er ekki að óþörfu að venjan er að krjúpa á
kné þegar farið er framhjá Guðslíkamahúsinu. Við messuna eru þrír
staðir svo mikilvægir að þeir hafa fengið sína sérstöku staðsetningu í
kirkjunni.

Altarið
Presturinn sinnir altarisþjónustunni í kórnum, þar sem altarið stendur
fyrir miðju. Altarið er ekki aðeins borð, það er staðurinn þar sem við



tengjumst raunverulega lífsfórn Jesú, þar sem hann fórnaði sjálfum
sér á krossinum á föstudaginn langa. Altarið er venjulega jarðfast og
táknar Jesú sem er sá lifandi steinn sem kirkja okkar er byggð á (1PÉT

2:4). Þess vegna lútum við alltaf höfði frammi fyrir altarinu þegar við
förum fram hjá því (nema Guðslíkamahúsið sé beint fyrir aftan það, en
þá knékrjúpum við. Eins lítið er haft á altarinu og mögulegt er, líka
meðan messað er, til að Jesús hljóti alla dýrðina. Þess vegna er
altarið tekið frá fyrir eitt markmið, hið alhelga altarissakramenti. Í
sumum eldri kirkjum eru mörg altari við hliðarveggi kirkjunnar. Þau
eru frá þeim tíma þegar margir prestar messuðu daglega hver fyrir
sig. Þegar nokkrir prestar messa sameiginlega við sama altarið er
talað um saeiginlega messu. Af virðingu við fórn Jesú kyssir
presturinn altarið í upphafi og við lok messunnar. Hann veifar líka
reykelsi að því nokkrum sinnum til að heiðra Jesú.

Prédikunarstóll

Í gömlum kirkjum má oft sjá prédikunarstól, upphækkaðan pall eða
stúku í kirkjunni. Þegar ekki voru neinir hljóðnemar varð presturinn að
tala hátt. Til að tryggja að allir heyrðu til hans, steig hann upp í
stólinn. Skyggnið yfir stólnum hjálpaði við að endurvarpa rödd hans
niður til safnaðarins. Oft er á honum mynd Heilags Anda, en af honum
er presturinn (vonandi!) innblásinn þegar hann boðar Guðs orð.

Lespúltið
Í messunni er lesið úr Biblíunni, Guðs Orði, frá lespúltinu. Í sumum
eldri kirkjum er lesið frá prédikunarstólnum. Við messuna hvílir bók
með ritningarlestrum á púltinu. Stundum er líka notuð sérstök bók
með guðspjöllunum. Hún er oft fagurlega skreytt Jesú til heiðurs.
Mjög sérstök tengsl eru milli nærveru Jesú í Guðs Orði og nærveru
hans á altarinu. Altarið er tekið frá fyrir hann, og það á einnig við um
lespúltið, en þaðan heyrum við lestrana, prédikunina og bænir hinna
trúuðu. Af þessari ástæðu er lespúltið stundum kallað borð Orðsins.



Líkt og hjá altarinu eru oft kerti við lespúltið og líka er notað reykelsi
við það þegar lesið er úr guðspjallinu.





Stóllinn
Annað hvort biskup eða prestur les messuna. Hann beinir bænum til
Guðs með okkur og fyrir okkur, og hann starfar í nafni og persónu
Jesú. Vegna þessa verkefnis er sérstakt pláss tekið frá fyrir hann: Í
ákveðnum hlutum messunnar situr hann í sæti þess sem messar. Ef
Guðslíkamahúsið er ekki fyrir miðju bak við altarið, er þar rétti
staðurinn fyrir sæti hans. Annars er sætið yfirleitt hægra megin við
altarið (séð frá söfnuðinum).

Staður hinna trúuðu er einnig mikilvægur svo að þeir geti tekið virkan
þátt í messunni. Hann er Guðs lýður, ásamt prestinum og öðrum þeim
sem þjóna (LUMEN GENTIUM, 13). Þetta er sýnt á táknrænan hátt þegar
veifað er reykelsi að bæði prestinum og hinum trúuðu.

Kristur er nærverandi bæði í prestinum og í sérhverjum trúuðum
einstaklingi (1KOR 6:19). Hann er nærverandi á ýmsan hátt í messunni: Í
Orðinu sem lesið er frá púltinu, í líkama sínum og blóði á altarinu, og í
okkur sjálfum eftir að við höfum þegið sakramentið.

Jesús er líkamlega nærverandi í Guðslíkamahúsinu. Altarið, lespúltið
og stóll biskups eða prests eru tákn um nærveru Krists.

Innan veggja kirkjunnar
Hvað er skírnarfontur? Hvers vegna eru styttur í kirkjum?

Í kirkjunni getum við lært margt um trúna með því að horfa í kringum
okkur. Hver hlutur hefur sitt að segja um samband okkar við Guð. Ef
við göngum inn í kirkjuna meðan ekki er verið að messa, getum við
beðist fyrir í ró og næði. Hún er ekki eins og hvert annað ónotað
svæði, heldur hús Guðs. Jesús sjálfur er viðstaddur hér.



Fonturinn
Við skírnarfontinn hefst hið nýja líf í Kristi. Þar er skírnarvatnið
varðveitt. Stundum er skírnarfonturinn staðsettur í sérstöku
skírnarherbergi, skreyttur með Biblíutilvitnunum um vatnið og
skírnina.





Hefðbundin staðsetning fontsins er til vinstri, aftast í kirkjunni (séð frá
söfnuðinum). Meðan kirkjur sem byggðar voru sneru í austur, var
hann staðsettur við kalda og myrka norðurhlið kirkjunnar. Færslan frá
fontinum til altarisins táknar leið þess sem skírður hefur verið: Hann
yfirgefur myrkur lífsins fjarri Guði, og heldur með honum inn í ljósið.
Á sama hátt táknar páskakertið hið nýja líf sem upprisa Jesú hefur
gert mögulegt. Kveikt er á kertinu með hátíðlegum hætti í upphafi
páskavökunnar. Á páskatímanum stendur það nálægt altarinu og hinn
hluta ársins við skírnarfontinn. Við hverja skírn er kveikt á
páskakertinu til tákns um hið nýja líf þess sem hefur verið skírður í
Kristi, og kveikt er á skírnarkerti hans af því.

Myndir og styttur
Málverk, styttur og aðrar myndir í kirkjum eru ekki skurðgoð. Rétt eins
og myndir heima hjá okkur minna okkur á ákveðið fólk, þá eru
myndirnar leið til að muna eftir Jesú og dýrlingunum. Við tignum ekki
myndir heldur Guð einan. Þegar við krjúpum frammi fyrir styttu eða
helgimynd af dýrlingi, tilbiðjum við ekki myndina eða dýrlinginn sem
hún sýnir, heldur biðjum við í raun dýrlinginn að biðja til Guðs með
okkur og fyrir okkur, alveg eins og við biðjum vini okkar og ættingja
að biðja fyrir okkur. Þegar við förum fram fyrir mynd til að biðja er oft
hægt að borga smáupphæð fyrir kerti. Með því að borga fyrir það og
setja það við myndina, fórnum við svolitlu af tíma okkar og peningum
fyrir bænir okkar. Þegar við snúum aftur til anna daglega lífsins þá er
það huggun okkar að kertið heldur áfram að brenna til tákns um að
árnaðarbænir dýrlingsins í okkar þágu halda áfram.





Krossferillinn

1. Jesús er dæmdur til dauða (LÚK 23:24).
2. Jesús axlar krossinn (JÓH 19:17).
3. Jesús hnígur fyrsta sinni undan krossinum
4. Jesús mætir móður sinni (JÓH 19:25).
5. Símon frá Kýrene hjálpar Jesú að bera krossinn (MATT 27:32).
6. Veroníka réttir Jesú sveitadúkinn
7. Jesús hnígur öðru sinni undan krossinum
8. Jesús mætir grátandi Jerúsalemsdætrum (LÚK 23:27–31).
9. Jesús hnígur þriðja sinni undan krossinum
10. Jesús er sviptur klæðum og honum borinn beiskur drykkur (JÓH
19:23).
11. Jesús er krossfestur (MRK 15:24).
12. Jesús deyr á krossinum (MRK 15:37).
13. Jesús er tekinn ofan af krossinum og lagður í skaut móður sinnar
(LÚK 23:53).
14. Líkami Jesú er lagður í gröfina (MATT 27:60).



Golgata
Í næstum öllum kaþólskum kirkjum er að finna krossferilsmyndirnar
fjórtán á veggjunum. Þessar myndir sýna þjáningu og dauða Jesú í
fjórtán myndum eða viðstöðum. Stundum er upprisu hans bætt við í
fimmtándu viðstöðu. Með því að fara frá viðstöðu til viðstöðu, frá
dóminum yfir Jesú til greftrunar hans, getum við beðið og hugleitt
þann mikla kærleika sem Jesús bar til okkar. Þannig getum við í



hugsun og bæn verið með honum í þjáningum hans og dauða. Við
hverja viðstöðu er hægt að fara með stutta bæn: „Vér tilbiðjum þig,
Drottinn Jesús Kristur, og vegsömum þig. Því að með þínum helga
krossi hefur þú endurleyst heiminn.“

Skírnarþeginn verður kristinn við skírnarfontinn. Styttur og myndir
hjálpa okkur að biðja dýrlingana að biðja með okkur og fyrir okkur.

Innan veggja kirkjunnar
Hvernig stendur á því að kirkjur eru byggðar í mismunandi stíl?

Kirkjum er ætlað vera staðir þar sem kristnir menn, annað hvort einir
eða í sameiningu, geta tilbeðið Guð. Fyrstu kristnu mennirnir fóru í
samkomuhúsin þar sem Gyðingar báðu saman til að lesa úr
ritningunum. Síðan meðtóku þeir altarissakramentið heima hjá
einhverjum (POST 2.46). Brátt var eitt herbergi í slíku húsi tekið frá, bæði
undir ritningalesturinn og altarissakramentið, og kristnir menn hættu
að fara í samkomuhúsið.

Mismunandi byggingarstíll
Leifar af rústum elstu heimiliskirkjunnar fundust í Sýrlandi og eru frá
því um 235. Á fjórðu öld lét Konstantínus keisari reisa fyrstu stóru
kirkjurnar (rómverskar basilíkur), og er kirkja hl. Jóhannesar í Lateran
fagurt dæmi um þær. Á sjöttu öld var býsanska kirkjan Hagia Sophia
(heilög viska) reist í Konstantínópel. Rómanski stíllinn með hringboga
sína kom fram á áttundu öld, og segja má að hann byggist bæði á
rómverskri og býsanskri byggingarlist. Hinar frægu gotnesku
dómkirkjur, sem byggðar voru frá og með þrettándu öld, hleyptu inn
meira ljósi, því að nú var bætt við fleiri og stærri gluggum, en þeir
voru flestir steindir. Háir turnar og hvassir bogar teigðu sig í átt til
himins. Chartres og Notre Dame-kirkjurnar í Frakklandi og dómkirkjan
í Sailsbury á Englandi eru glæsileg dæmi um það. Byggingarlist
endurreisnarinnar var undir áhrifum frá klassískri fornöld, og af henni



tók síðan við íburðarmikill stíll barokktímans, en Gesù-kirkjan í Róm
er dæmi um þann stíl.

Þriðja þúsöldin nálgast
Á nítjándu öld fóru menn aftur að styðjast við þær hefðir í
byggingarlist sem höfðu reynst vel á öldum áður. Byggingarstíll
endurreisnarinnar sneri aftur í nýklassísku kirkjunum. Endurnýjaður
gotneskur stíll varð mjög vinsæll í löndum þar sem þörf var fyrir nýjar
kirkjur, til dæmis í Englandi og á Niðurlöndum, þar sem aftur mátti
skipa kaþólska biskupa, sem og í Bandaríkjunum, þar sem kaþólskum
innflytjendum fjölgaði ört. Arkitektar á borð við Englendinginn
Augustus Pugin (†1852) höfðu mikil áhrif á kirkjur á þessu tímabili. Í
Bandaríkjunum gekk rómanski stíllinn líka í endurnýjun lífdaga á
nítjándu öld. Í nútímakirkjum er stuðst við ýmiss konar form og
stíltegundir sem nú eru tiltækar, með misjöfnum árangri. Helgidómur
hinnar guðdómlegu miskunnsemi í Kraká í Póllandi er þekktur fyrir að
vekja með mönnum helg hughrif þrátt fyrir stærðina og þann gífurlega
mannfjölda sem þangað leitar. Aðrar nútímakirkjur hafa fengið
kuldalegri viðtökur hjá hinum trúuðu.

Beðist fyrir í austurátt

Fyrstu kristnu mennirnir sneru sér í austur við bænagjörðina því að í
Biblíunni segir að þaðan muni Drottinn Jesús koma (ESK 43:2; MATT
24:27). Í mörgum gömlum kirkjum vísar altarið í austur (ad orientem á
latínu). Þetta gerði prestunum kleift að snúa sér í átt til komandi
Drottins við messuna. Presturinn og söfnuðurinn báðust þannig fyrir í
sömu átt. Eftir annað Vatíkanþingið varð venjan sú að messa í átt til



safnaðarins. En þegar messað er í austurátt minnir það okkur á kjarna
helgisiðanna, sem felst ekki fyrst og fremst í samskiptum milli prests
og safnaðar, heldur milli Guðs og lýðs hans.

Svæði innan kirkjunnar
Mikilvægasta svæði kirkjunnar er kórinn, en hann er stundum skilinn
frá með grindverki eða grátum, þar sem hinir trúuðu geta kropið þegar
þeir meðtaka altarissakramentið. Söfnuðurinn kemur saman í stærsta
hluta kirkjunnar, kirkjuskipinu. Þetta nafn er þýtt úr latínu, navis, sem
merkir skip, því að kirkjan er eins og örkin sem bjargaði Nóa og
fjölskyldu hans úr flóðinu (1PÉT 3:20). Þegar við göngum inn í kirkjuna
táknar ferð okkar frá skírnarfontinum til altarisins ferð hins skírða
manns: Hann yfirgefur myrkur lífsins fjarri Guði og heldur áfram með
honum til ljóssins. Skriftastóllinn er oftast staðsettur aftast í kirkjunni
eða til hliðar. Í sumum kirkjum eru sérstök sáttaherbergi. Rétt eins og
hjá skírnarfontinum er staðsetningin táknræn: Frá stað aftarlega i
kirkjunni, eftir að hann hefur þegið sáttasakramentið, heldur hinn
kaþólski einstaklingur í átt til kórsins, reiðubúinn að mæta Guði.

Þrátt fyrir margbreytilegan byggingarstíll í tímans rás, hafa grunnform
kirkjunnar haldist óbreytt.


